
Prapannanandastotram

પ્રપન્નાનન્દસ્તોત્રમ્

શ્રીવેઙ્કટધરણીધરપતિવક્ષસ્સ્થલવિશાલકેલિગૃહમ્ ।
જગદુજ્જીવનસુસ્મિતલલિતમુખં તન્મમાસ્તુ વસ્તુ હૃદિ॥ ૧॥
નિબરીસભ્રમરીરુચિકબરીસઙ્ગતમનોજ્ઞસુમહારાન્  ।
કલયામહેઽત્યુદારાન્મુરરિપુદારાન્કૃતાર્તિપરિહારાન્  ॥ ૨॥
નવવજ્રકલિતદિનકરસિતકિરણાભરણરુચિરકચભારાન્ ।
કરુણાભરસુસ્મેરાત્રુચિરવિહારાન્ભજે હરેર્દારાન્॥ ૩॥
કુઙ્કુમતિલકિતભાલ  વિલુલિતસુસ્નિગ્ધમુગ્ધકુન્તલજાલમ્ ।
કલયે વદાન્યશીલં કલશામ્બુનિધેરપત્યમચ્યુતલોલમ્॥ ૪॥
નિટિલવિજિતેન્દુબાલં ભ્રૂવલ્લિસ્ફુરણવશિતયદુબાલમ્ ।
લક્ષ્મીવદાન્યલીલં વસ્તુ મદિયેઽસ્તુ હૃદિ વિનતપાલમ્॥ ૫॥
ચમ્પકસુમસમનાસાં સમ્પન્નિધિમાશ્રયેંઽબુધિં  ભાસામ્ ।
અમરીણાં સર્વાસાં શરણ્યચરણાં સરોરુહનિવાસામ્॥ ૬॥
કુવલયરુચિમદવિઘટનપટુનયનયુગં તવાર્થિકલ્પનગમ્   ।
સ્વાન્તે કરોમિ મુરરિપુકાન્તે શાન્તે નિતાન્તમેકાન્તે॥ ૭॥
કલિતાશ્રિતાર્તિભઙ્ગાન્    વશિતમહાપુરુષવિભ્રમવિભઙ્ગાન્  ।
સઞ્ચિન્તયામ્યપાઙ્ગાન્મઙ્ગલ્દેવ્યાસ્સદા   મહોત્તુઙ્ગાન્ ॥ ૮॥
વદનરુચિહ્વદવિહરન્નયનમહામીનરાજનિષ્ઠથૂતમ્ ।
નાસાવિવરવિલગ્નં નૂનં ધ્યાયામિ મૌક્તિકં દેવ્યાઃ॥ ૯॥
મુખવિજિતચન્દ્રબિમ્બં મુગ્ધાધરકાન્તિધૂતનવબિમ્બમ્ ।
પઙ્કજનયનકુટુમ્બં સઙ્કલયે સર્વસુરજનાલમ્બમ્॥ ૧૦॥
સકલજગદગ્રગણ્યં સરસિજનયનસ્ય પરિણતં પુણ્યમ્ ।
અસ્માદૃશાં શરણ્યં વિભાવયે મનસિ કિમપિ લાવણ્યમ્॥ ૧૧॥

જગદીશ્વરત્વયોગ્ય જગદીશ્વરવિહરણૈકતમભોગ્યમ્ ।
તત્કિમપિ મહાભાગ્યં મમ નૃત્યતુ મનસિ કલ્પિતારોગ્યમ્॥ ૧૨॥
શુભદાયિનામધેયં સકલસુરસ્તોમયુવતિજનગેયમ્ ।
ગોવિન્દભાગધેયં ગોપાયતુ મા નતાવલિવિધેયમ્॥ ૧૩॥
મલયાનિલકેલિસખં સુધાસહાધ્યાયિદિવ્યતરરચનમ્ ।
વચનં સુધાબ્ધિપુત્ર્યા રચયતુ સકલાં શ્રિયં મમાવિકલામ્॥ ૧૪॥
નિજદયિતવદનવિધુરુચિવિલોકનાયાત્તમુકુરયુગલમિવ ।
વિમલં કપોલયુગલં કમલાયાશ્ચિન્તયાન્તરઙ્ગ  મમ॥ ૧૫॥
લક્ષ્મ્યા વદનશશાઙ્કં શ્રુતિયુગસઙ્કલિતવજ્રતાટઙ્કમ્ ।
ધ્યાયામિ ધુતાતઙ્કં મુક્તામણિભૂષિતં ગતાશઙ્કમ્॥ ૧૬॥
ધૃતદિવ્યકનકચેલાઃ કૈરવબન્ધુસ્તનન્ધયનિટાલાઃ ।
દિવ્યાઃ કાશ્ચન લીલા અવ્યાસુર્વિકચપદ્મવનલોલા  ॥ ૧૭॥
ચઞ્ચલકટાક્ષરેખાન્કાંશ્ચિદુદઞ્ચિતવિભૂષણમયૂખાન્ ।
કિલિકિઞ્ચિતપરિવઞ્ચિતબલિવઞ્ચકમાનસાન્ભજામિ રસાન્॥ ૧૮॥
કનકસરોરુહકુટ્મલદાયાદસ્તનભરાન્ગભીરતરાન્ ।
કલયામિ રૂપવિભવાન્કાંશ્વન લીલાતરઙ્ગિતાત્મભવાન્ ॥ ૧૯॥
અમૃતસખવ્યાહારાનાશ્રયવિધુકિરણમદહરણહારાન્ ।
વિભવાન્કાઞ્ચિદપરાન્વિશ્વજગજ્જીવનસ્તનક્ષીરાન્॥ ૨૦॥
નલિનાલઙ્કૃતહસ્તા નલિનાક્ષસ્ય પ્રિયાં સુગુણશસ્તામ્ ।
પ્રણમામશ્શતશસ્તાં શરણાગતરક્ષણેષ્વવિસ્રસ્તામ્॥ ૨૧॥
મણિમયકઙ્કણવલયં કલિતસુરાધીશખેદભરવિલયમ્ ।
કાઞ્ચનકાઞ્ચિકલાપાનઞ્ચિતવિદ્યુલ્લતાસદૃશરૂપાન્॥ ૨૨॥
શરણાગતભરણાનઘચરણામરુણાધરાં જગજ્જનનીમ્ ।
કરુણાભરવરુણાલયપરિણાહિવિલોચનાં ભજે શરણમ્॥ ૨૩॥
કિં  બહુભિર્દેવૈરિહ  શમ્બરડમ્બરહરસ્ય તામમ્બામ્ ।
અશ્રુજનયનસખીં વિધુબિમ્બમુખીં  સંશ્રયાનિશં હૃદય॥ ૨૪॥
લલિતપદં કલિતમુદં જનનિપદં શ્રેયસાં પઠન્વિશદમ્ ।
સ્તવમિહ તવ પ્રપન્નાનન્દં વિન્દત્યમન્દમાનન્દમ્॥ ૨૫॥

સ્તુતિમિતિ મહિશૂરપુરીચામમહીપાલકુલસમૃદ્ધિકૃતે ।
તત્કુલગુરુર્વ્યતાનીચ્છ્રીકૃષ્ણબ્રહ્મતન્ત્રપરકાલઃ ॥ ૨૬॥
ઇતિ શ્રીકૃષ્ણ બ્રહ્મતન્ત્ર પરકાલ મહાદેશિકાનાં કૃતિષુ
શ્રીપ્રપન્નાનન્દસ્તોત્રં સમ્પૂર્ણમ્ ।

